
Hawddamor!—mae'n diddymu

Toll deddf yn nghylch y "twll du."



E ballir offrymu bellach—d'wedir,

Nid ydyw'n gyfrinach,

Y gellir cael trefn gallach,

I fwrw i'r bedd fawr a bach.



Gweld swm ei ddegwm yn ddigon—o dal

Mae'r dihalog Berson,

A thâl teg i'w landeg lon

Hoffeiddlwys Glochydd ffyddlon.



Dyna i chwi, 'r Cymry doniawl,—diniwaid,

Un newydd rhagorawl;

Yn Nghonwy, mwyfwy fo'r mawl,

Boddwyd y ddeddf babyddawl.



Mae'r hanes hwn mor hynod—gwnai destun

Dwysteg mewn eisteddfod;

Hwyrach, pan clywir Herod

Yn coffa'i fai, caiff o fod.



Anrheged rhyw feirdd yn rhagor—y doeth

Odiaethol Beriglor;

Er dim, caffed hir dymmor

Y man y mae, 'n min y môr.

DIHAP Fugeiliaid Eppynt—rhyw faeddod

Rhyfeddol iawn ydynt;

Gwehilion drwg eu helynt,

O chwaeth gas—go chwithig ynt.

